
III. Лицензионнӧй корӧмъяс торкалӧмысь ӧлӧдӧм вылӧ веськӧдӧм мероприятиеяс котыртӧм да нуӧдӧм
38. Велӧдан удж нуӧдысь организацияясӧн лицензионнӧй корӧмъяс торкалӧмысь ӧлӧдӧм могысь, лицензионнӧй корӧмъяс торкавны отсалысь помкаяс, факторъяс да условиеяс бырӧдӧм могысь Веськӧдланін нуӧдӧ лицензионнӧй корӧмъяс торкалӧмысь ӧлӧдан мероприятиеяс торкалӧмъясысь ӧлӧдан уджтас серти, мый быд во вынсьӧдӧ Министерство.
39. Лицензионнӧй корӧмъяс торкалӧмысь ӧлӧдӧм могысь Веськӧдланін:
1) меститӧ “Ӧтуввез” юӧртан да телекоммуникационнӧй везйын Министерстволӧн официальнӧй сайтын нормативнӧй инӧда актъяслысь либӧ налӧн торъя юкӧнъяслысь лыддьӧг, кытчӧ пырӧны лицензионнӧй корӧмъяс, кутшӧмъясӧ кутчысьӧмсӧ донъялӧны велӧдан юкӧнын лицензионнӧй  контроль дырйи, а сідзжӧ лӧсялана нормативнӧй инӧда актъяслысь текстъяс;
2) сетӧ юӧр велӧдан удж нуӧдысь организацияяслы лицензионнӧй корӧмъясӧ кутчысян юалӧмъяс серти, сы лыдын лицензионнӧй корӧмъясӧ кутчысьӧм серти отсӧг лӧсьӧдӧмӧн да йӧзӧдӧмӧн, семинаръяс да конференцияяс нуӧдӧмӧн, йӧзӧс юӧртан средствоясын гӧгӧрвоӧдан удж нуӧдӧмӧн да мукӧд ногӧн. Сэк, кор велӧдчӧм йылысь оланпастэчаслӧн корӧмъяс вежсьӧны, дасьтӧ да паськӧдӧ выль нормативнӧй инӧда актъяслӧн сюрӧс серти гӧгӧрвоӧдӧмъяс, кутшӧмъяс урчитӧны лицензионнӧй корӧмъяссӧ, вына актъясӧ пыртӧм вежсьӧмъяс, налӧн вынсялан кадколаст да пӧрадок йылысь, а сідзжӧ колана котыртан, техническӧй мероприятиеяс нуӧдӧм йылысь рекомендацияяс, кутшӧмъясӧс веськӧдӧма лицензионнӧй корӧмъяс пыртӧм да наӧ кутчысьӧм вылӧ;
3) пыр (вонас ӧтчыдысь оз гежӧдджыка) вӧчӧ ӧтувъя кывкӧртӧдъяс лицензионнӧй контроль збыльмӧдан удж серти да меститӧ лӧсялана ӧтувъя кывкӧртӧдъяссӧ “Ӧтуввез” юӧртан да телекоммуникационнӧй везйын официальнӧй сайтын, сы лыдын индӧ лицензионнӧй корӧмъяс серти медтшӧкыда паныдасьлысь торкалӧмъяс сэтшӧм мераяс серти рекомендацияясӧн, кутшӧмъясӧс колӧ примитны велӧдан удж нуӧдысь организацияяслы татшӧм торкалӧмъясысь видзӧм могысь;
4) сетӧ лицензионнӧй корӧмъяс торкны позьтӧмлун йылысь ӧлӧдӧмъяс Россия Федерацияса оланпастэчасӧн урчитӧм пӧрадок серти.
40. Ӧлӧдӧмсӧ ыстӧм йылысь помшуӧм примитӧ Министерствоса юрнуӧдысь, юрнуӧдысьӧс вежысь либӧ Министерстволӧн тшӧктӧдӧн уполномочитӧм Министерствоса мукӧд чина морт Веськӧдланінса чина мортлӧн вӧзйӧмъяс подув вылын сэк, кор эмӧсь “Канму контроль (дӧзьӧр) да муниципальнӧй контроль збыльмӧдӧм дырйи юридическӧй кывкутысьяслысь да асшӧр ужалысьяслысь инӧдъяс дорйӧм йылысь” 2008 во ӧшым тӧлысь 26 лунся 294-ФЗ №-а Федеральнӧй оланпаслӧн 8.2 статьяса 5 юкӧнын индӧм тӧдмӧгъяс.
40.1. Ӧлӧдӧмсӧ лӧсьӧдӧны да ыстӧны “Канму контроль (дӧзьӧр) да муниципальнӧй контроль збыльмӧдӧм дырйи юридическӧй кывкутысьяслысь да асшӧр ужалысьяслысь инӧдъяс дорйӧм йылысь” 2008 во ӧшым тӧлысь 26 лунся 294-ФЗ №-а Федеральнӧй оланпаслӧн 8.2 статьяса 5 юкӧнын индӧм тӧдмӧгъяс Веськӧдланінса специалистӧн босьтан лунсянь 30 лунысь оз сёрджык.
40.2. Ӧлӧдӧмын индӧны:
1) канму контроль (дӧзьӧр) нуӧдысь органлысь ним, коді мӧдӧдӧ ӧлӧдӧмсӧ;
2) ӧлӧдӧмлысь кадпас да номер;
3) велӧдан удж нуӧдысь организациялысь ним;
4) лицензионнӧй корӧмъяс вылӧ индӧм;
5) юӧр сы йылысь, велӧдан удж нуӧдысь организациялӧн кутшӧм вӧчӧмъяс (вӧчтӧмторъяс) вайӧдӧны либӧ вермӧны вайӧдны лицензионнӧй корӧмъяс торкалӧмӧдз;
6) велӧдан удж нуӧдысь организациялы вӧзйӧм: примитны лицензионнӧй корӧмъясӧ кутчысьӧм серти мераяс;
7) велӧдан удж нуӧдысь организациялы вӧзйӧм: мӧдӧдны Министерствоӧ ӧлӧдӧмсӧ збыльмӧдӧм йылысь уведомление;
8) велӧдан удж нуӧдысь организацияӧн ӧлӧдӧмсӧ збыльмӧдӧм йылысь уведомление мӧдӧдан кадколаст (ӧлӧдӧмсӧ ыстан лунсянь 60 лунысь абу этшаджык);
9) Министерстволӧн йитчан юӧръяс, сы лыдын пошта инпас да электроннӧй пошта инпас, а сідзжӧ мукӧд позяна ног, медым сетны паныд кыв, ӧлӧдӧмсӧ збыльмӧдӧм йылысь уведомление.
40.3. Ӧлӧдӧмӧ оз вермыны пырны корӧмъяс, медым велӧдан удж нуӧдысь организацияяс сетісны тӧдмӧгъяс да документъяс.
40.4. Ӧлӧдӧмсӧ ыстӧны бумага вылын пошта пыр заказнӧй ыстӧмӧн сетӧм йылысь уведомлениеӧн либӧ велӧдан удж нуӧдысь организациялы мукӧд позяна ногӧн, тшӧтш и электроннӧй документӧн ыстӧмӧн, кутшӧмӧс кырымалӧ вынсьӧдӧм квалифицируйтӧм электроннӧй кырымпасӧн морт, коді примитіс ӧлӧдӧм ыстӧм йылысь помшуӧмсӧ, мый индӧма тайӧ Уджаланартлӧн 40 пунктын, “Ӧтуввез” юӧртан да телекоммуникационнӧй везйӧн вӧдитчӧмӧн, сы лыдын велӧдан удж нуӧдысь организациялӧн электроннӧй пошта инпас серти, мый индӧма лӧсялӧмӧн Юридическӧй кывкутысьяслӧн ӧтувъя канму реестрын, Асшӧр уджалысьяслӧн ӧтувъя канму реестрын либӧ мый меститӧма “Ӧтуввез” юӧртан да телекоммуникационнӧй везйын велӧдан удж нуӧдысь организациялӧн официальнӧй сайтын.
40.5. Ӧлӧдӧмсӧ видлалан бӧртасъяс серти велӧдан удж нуӧдысь организация вермӧ сетны Министерствоӧ паныд кыв.
40.6. Паныд кывйын колӧ индыны:
а) велӧдан удж нуӧдысь организациялысь ним;
б) вот мынтысьлысь торъя номер - велӧдан удж нуӧдысь организациялысь;
в) велӧдан удж нуӧдысь организациялӧн инпас вылӧ ыстӧм ӧлӧдӧмлӧн кадпас да номер;
г) велӧдан удж нуӧдысь организациялысь ӧлӧдӧмын индӧм вӧчӧмъяс (вӧчтӧмторъяс) серти видзӧдлас подулалӧм, мыйяс вайӧдӧны либӧ вермӧны вайӧдны лицензионнӧй корӧмъяс торкалӧмӧдз.
40.7. Министерство видлалӧ паныд кывсӧ, видлалан бӧртасъяс серти ыстӧ велӧдан удж нуӧдысь организациялы вочакыв паныд кыв босьтан лунсянь 20 уджалан лун чӧжӧн тайӧ Уджаланартлӧн 40.4 пунктӧн урчитӧм пӧрадокын. Паныд кыв видлалан бӧртасъясӧн Министерство вӧдитчӧ сы могысь, медым котыртны да нуӧдны лицензионнӧй корӧмъяс торкалӧмысь ӧлӧдан мероприятиеяс, бурмӧдны лицензионнӧй контроль котыртӧм дырйи риск вылӧ подуласян уджаланногсӧ да мукӧд мог вылӧ, мый оз йитчы велӧдан удж нуӧдысь организацияяслысь, велӧдан юкӧнын веськӧдлысь меставывса асвеськӧдлан органъяслысь инӧдъяс да вӧля дзескӧдӧмкӧд.
40.8. Сэк, кор паныд кывйыс абу, велӧдан удж нуӧдысь организация ӧлӧдӧмын индӧм кадколастӧ ыстӧ Министерствоӧ ӧлӧдӧмсӧ збыльмӧдӧм йылысь уведомление.
40.9. Ӧлӧдӧмсӧ збыльмӧдӧм йылысь уведомлениеын индӧны:
1) велӧдан удж нуӧдысь организациялысь ним;
2) вот мынтысьлысь торъя номер - велӧдан удж нуӧдысь организациялысь;
3) велӧдан удж нуӧдысь организациялӧн инпас вылӧ ыстӧм ӧлӧдӧмлӧн кадпас да номер;
4) ӧлӧдӧм видлалан бӧртасъяс подув вылын лицензионнӧй корӧмъясӧ кутчысьӧмсӧ могмӧдӧм серти примитӧм мераяс йылысь тӧдмӧгъяс.
40.10. Министерство вӧдитчӧ уведомлениеӧн сы могысь, медым котыртны да нуӧдны лицензионнӧй корӧмъяс торкалӧмысь ӧлӧдан мероприятиеяс, бурмӧдны лицензионнӧй контроль котыртӧм дырйи риск вылӧ подуласян уджаланногсӧ да мукӧд мог вылӧ, мый оз йитчы юридическӧй кывкутысьяслысь да асшӧр уджалысьяслысь инӧдъяс да вӧля дзескӧдӧмкӧд.
IV. Велӧдан удж нуӧдысь организацияяскӧд йитчытӧг
лицензионнӧй контроль серти мероприятиеяс
котыртӧм да нуӧдӧм
41. Велӧдан удж нуӧдысь организацияяскӧд йитчытӧг лицензионнӧй контроль серти мероприятиеяс лыдӧ пырӧ:
1) видзӧдны, кыдзи кутчысьӧны лицензионнӧй корӧмъясӧ реклама паськӧдігӧн;
2) видзӧдны, кыдзи кутчысьӧны лицензионнӧй корӧмъясӧ “Ӧтуввез” юӧртан да телекоммуникационнӧй везйын да йӧзӧс юӧртан средствоясын юӧр меститігӧн;
3) видзӧдны, кыдзи кутчысьӧны лицензионнӧй корӧмъясӧ велӧдан удж нуӧдысь организацияяслӧн удж либӧ вӧчӧмъяс йылысь юӧр видлалӧм пыр, кутшӧмӧс сетӧмысь (сы лыдын федеральнӧй канму юӧртан системаяс отсӧгӧн) татшӧм йӧз кывкутӧны федеральнӧй оланпас серти;
4) контроль серти мероприятиеяслысь мукӧд сикас да форма, кутшӧмъясӧс урчитӧма федеральнӧй оланпасъясӧн.
42. Велӧдан удж нуӧдысь организацияяскӧд йитчытӧг лицензионнӧй контроль серти мероприятиеяссӧ нуӧдӧны Веськӧдланінса специалистъяс асланыс компетенцияын татшӧм мероприятиеяс нуӧдӧм вылӧ заданиеяс подув вылын, кутшӧмъясӧс вынсьӧдӧ Министерство.
43. Тайӧ Уджаланартлӧн 42 пунктын индӧм заданиеяс оформитан пӧрадоксӧ да налысь сюрӧссӧ да велӧдан удж нуӧдысь организацияяскӧд йитчытӧг лицензионнӧй контроль серти мероприятиеяслысь бӧртасъяссӧ Веськӧдланінса специалистъясӧн оформитан пӧрадоксӧ урчитӧ Министерство.
44. Сэк, кор тайӧ Уджаланартлӧн 41 пунктын индӧм лицензионнӧй контроль серти мероприятиеяс нуӧдігӧн эрдӧдӧма лицензионнӧй корӧмъяс торкалӧм, Веськӧдланінса специалистъяс аслас компетенцияын примитӧны татшӧм торкалӧмсӧ дугӧдан мераяс, а сідзжӧ ыстӧны Министерствоса юрнуӧдысьлы либӧ юрнуӧдысьӧс вежысьлы гижӧмӧн подулалӧм представление эрдӧдӧм торкалӧм йылысь юӧрӧн сы могысь, медым примитны планысь ӧтдор проверка индӧм йылысь помшуӧм юридическӧй кывкутысь, асшӧр ужалысь серти “Канму контроль (дӧзьӧр) да муниципальнӧй контроль збыльмӧдӧм дырйи юридическӧй кывкутысьяслысь да асшӧр ужалысьяслысь инӧдъяс дорйӧм йылысь” 2008 во ӧшым тӧлысь 26 лунся 294-ФЗ №-а Федеральнӧй оланпаслӧн 10 статьяса 2 юкӧнлӧн 2 пунктын индӧм подувъяс серти.
45. Сэк, кор велӧдан удж нуӧдысь организацияяскӧд йитчытӧг лицензионнӧй контроль серти мероприятиеяс нуӧдігӧн босьтӧма лицензионнӧй корӧмъяс торкавны дасьтысьӧм йылысь либӧ торкалӧм петкӧдчӧм йылысь тӧдмӧгъяс, Министерство ыстӧ велӧдан удж нуӧдысь организациялы лицензионнӧй корӧмъяс торкавны позьтӧмлун йылысь ӧлӧдӧм.
